
Umaaolinõ ulĺusõtükk 
Kanepi kolhoosi kontorin

Hirvlaanõ Milvi «Jõksi raamat» uut välläandmisõs tukõ

Kangsti kodokandipäivi aigu sai 
Vana-Roosa surnuaid vahtsõ värte

Vana-Roosa surnuaia vahtsõnõ väret.

SAARÕ HIPÕ PILDI

«Väiku prints» võro keelen. Antoine 
de Saint-Exupéry ilmakuulsa lugu 
väikust printsist tulĺ  seo suvi trüküst 
vällä võro keelen. 

«Väiku prindsi» om võro kiilde 
pandnu Jüvä Sullõv ja vällä andnu 
Saksamaa kirästüs Tintenfaß. Tuu om 
väiku kirästüs, miä om «Väiku prindsi» 
raamatut trüknü jo 194 välläandõn 
väega palĺodõn maailma keelin.

Raamat om pehmide kaasiga ja 
autori piltega. Osta saa taad Võro 
instituudist ja e-poodist umapuut.ee. 
Saa ka telli kirästüse kodolehe päält 
editiontintenfass.de. 

Meile lähembist väikeisist keelist 
olĺ  «Väiku prindsi» raamat jo inne väl-
lä tulnu latgali ja seto keelen. No saa 
taad sis lukõ võro keelen kah.

SAARÕ HIPP

22. ja 23. hainakuu pää-
väl peeti Kangstin kodo-
kandipäivi. Egä viie aasta 
takast saava Sännä ja 
Varstu vaihõlõ jäävide külli 
inemise kokko jakapipää-
väl, et pitä meelen uma 
kandi aoluku, inemiisi ja 
kaia, midä põnõvat tand-
su- ni laulurühmil selges 
om opit. Jakapipääväl tuu-
peräst, et Vana-Roosa ke-
rigupühä om joba piä 17. 
saandist olnu jakapipäiv, 
ku tulti kerigu manu kok-
ku laatu pidämä. 

Puulpäävä säädse rahvas 
hinnäst Naadi vana kõrdsi 
manu tsõõrikplatsilõ, kon 
sai mängi, piirakit süvvä ja 
kullõlda Saarõ Evari ette­
kannõt Kangsti kandi ko­
tussõnimmist. Egän lava 
pääl üles astnun kollõktiivin 
löüdü mõni inemine, kiä 
Kangsti kandist peri – tuud 
ka nuuri lauluansamblin Vi­
kat, kes Otsari Silja juhen­
damisõl üles astsõ. Õdagu­
hämärüsen sai simmanil 
ansambli Parvepoisid perrä 
jalga keeruta.

Visseli Mallõ kõnõï lava 
pääl luku, kuis mõisnik 
Vana-Roosa jakapipäävä 
pidustuisi är ollõv tahtnu 
keeldä, selle et kipõ rüä­
püürdmise aig olï käen. Par­
hilla säänest murõht es olõ, 
a pidoplatsi päält olï vaia 
läbi sõita suurõl kombainil 
ja viläkäruga traktoril, nii 
et peris põllutegemisest put­
malda elo viil õks ei käü.

Pühäpäävä näüdäti pido­
lidsõlt Vana-Roosa kalmu­

aia väretit, mis üle hulga ao 
vahtsõs olï tettü. Tuud vidi iist 
Kangsti küläselts üten Visseli 
Mallõga ja raha saadi Rõugõ 
valla ütenhaardvast rahaplaa­
nist. Vinne aigu olï surnuaia 
värde peris maaha lahutu, a 
tuu jaos, et muinsuskaitsõ lu­
banu vahtsõt ehitä, olï vaia va­
nast värtest õigõt pilti. 

Visseli Mallõ kõnõï, et pilti 
vanast värtest olï peris rassõ 
löüdä. Kül kuulutõdi niisama 
ja internetin, kooni lõpus löü­
ti üts pilt Johansoni Maidu 
albumist, kon olï pääl ravvast 
kaariga Vana-Roosa kalmu­
aia väret. Tuu pildi perrä tekù 
kujumeistri Uibopuu Paul 
vahtsõ värte. Tüüd alostõdi 
joba minevä sügüse, a talv tulï 
pääle, nii et peris valmis sai 
seo suvõl. Kõik huvilidsõ saa­
va nüüt ette võtta retke Vanna-
Roosa ja tuu üle kaia.

Seo sügüse saa 130aastadsõs 
Vana-Roosa kerik, mink man 
seol pühäpääväl peeti maa­
ha ka keriguplatsi laat. Kuiki 
müüdi veidükese tõistsugust 

kraami ku vanast, olï tuu 
kotus maakivist kerigu man 
ja Mustajõõ luha veeren 
piaaigu samasugunõ nigu 
vanast.

Peedomäe suvõ-
seminär «Kiränigu 
kotussõ ja paiga»

Puulpäävä, 5. põimukuul pee­
täs kiränik Mihkelsoni Ene 
(1944–2017) inneskidsen maa­
koton Haanimaal Peedomäel 
suvõseminääri. Seminär om 
vällä kasunu kirändüsligõ 
suvõkuulõ saëast laulu «Õrn 
ööbik» autori  Wulff-Õisi Gus­
tavi majamuusõumin Otõpää 
lähkül Nüplin. Peedomäele 
tuldas suvõl kirändüsest kõnõ­
lõma joba tõõnõ kõrd.

Suvõseminärile «Kiränigu 
kotussõ ja paiga» tulõva kõnõ­
lõja Võrost ja Sännäst kooni 
Taïna, Tarto ja Muhu saarõni. 
Katsan ettekandõn tulõ juttu 
kotussist ja paigust Kõivu Ma­
disõ, Ast Rumori Karli ja Mih­

kelsoni Ene loomingun. Kõnõl­
das sõnnu «kotus» ja «paik» esi 
tähendüisist, aigu jääs ka luulõ­
tuisi lugõmisõs.

Latsifestival Võrol

29.–30. hainakuu pääväl tulõ 
Võrol jäl latsifestival, kon pa­
kutas kõkkõ, miä latsilõ miil­
düs. Päält lõbustuisi, must­
kunsti, kontsõrtõ ja muu tralli 
saa Kreutzwaldi muusõumin 
kaia tiatritükke ja etendüisi 
vaihõpääl meisterdädä, mängi 
ja juhendajidõ käest võro kiilt 
oppi. Tiatrihuuv om vallalõ 
puulpäävä kellä 10.30–18 ja 
pühäpäävä kellä 10–14. Lava 
pääle astva Tiatribussi tegijä 
ja latsitiatri Mäng, kaia saa ka 
setokeelist näütemängu.

Aoluulanõ ja Kanepi kandi 
kultuuri edendäjä Hirvlaanõ 
Milvi om valmis saanu Jõksi 
kandi aoluu raamadu käsi­
kirä. Raamatust löüd rahva­
perimüsliidsi lorilugusit, foto­
sit ni pilte, arhiivimatõrjalõ ja 
Tina Augusti vannu käsikirä­
liidsi uurmistöid vahtsõn ham­
mõn.

Raamat tuu rahvalõ kätte ja 
lugõmislavva pääle luu Jõksi 
kandi tallõst peri kultuuri­
tegeläisilt, kiä lõunaeesti kiilt 
ni rahvuslikku heränemist 19. 
aastagasaal edesi aviti. Nuu 
kuulsa tegeläse omma näütü­

ses Rothi, Treffneri, Kanni ja 
Danieli, kink elolugu passis 
häste kokko ka parhilladsõ 
«Tarto 2024» Lõunõ-Eesti 
tähtsäs pidämisega.

«Jõksi raamat» köüt kok­
ko Kelläkülä, Heisri, Mõnd­
si, Naha, Piigandi, Karste 
ja Kaagvere külä luu. Kirä­
tüüd om plaanitu näüdätä 12. 
süküskuu pääväl Kanepi 
seldsimajan. 300lehekülelidse 
raamadu and vällä MTÜ Ka­
nepi Laulu Selts, mille auliigõ 
Hirvlaanõ Milvi om. 

Huvilidsõ saava välläand­
mist tukõ Hooandja lehe pääl: 

hooandja.ee/projekt/joksi-raa­
mat. Egäle tugõjalõ om ka väi­
ku kingitüs.

Lisas plaanitas raamat kinki 
egäle Kanepi kihlkunna muu­
sõumilõ, koolilõ ni raamadu­
kogolõ.

Innembä om Hirvlaanõ 
Milvi kokko säädnü raama­
du «Kanepi kihelkond 325», 
«Põlva Ühisgümnaasium 
ajast aega», «Minu Kanepi»,  
«Erastvere raamat» ni hul­
ga tõisi kodoluuraamatit, miä 
kõnõlasõ Kanepi kandi ao- ja 
kodoluust.

Küläplatsi pääl peetült pidolt sõitsõ läbi kombain.

Päält hindä tulõ ka tõisist luku pitä
Võrokõsõ omma kimmäle üts hirmsadõ põnnõv kamp inemiisi, 
kinkal egälütel uma tüü, ammõt, kodokotus ja elo pääle kaemi­
nõ. Ütte köütvä meid vast kiil, uma kombõ ja midägi esierälist 
egäüte seen, mis tõist võrokõist näten palama lätt. 

Viimätsel aol om hulga kõnõldu seo rahva ohto panõkist, kuis 
majanduslik ja sotsiaalnõ poliitiga tegevä seo kandi inemiisi 
elo, tuu kaudu ka uma keele ni kultuuri hoitmisõ rassõmbas. 

Tuu vasta om joba kokku kutsut kongress, kuulutõt võrokõsõ 
põlisrahvas, otsitu tukõ allkirju kogumisõga rahva käest ni käü­
tü kõnõlõman ministeeriümme man. Minno vaivas tuu kõgõ 
man, et kuiki esihindä ummamuudu olõkist saava palïo inemise 
arvo, kitvä võrokõisi taivani, sõs nii mõnõgi tõsõ rahva vasta 
oldas vainolinõ. Halvastõ ütlemisega, kaëa Moïovihku posti­
tuisi ni kurjõ pidolavvajuttõga tahetas nalïa tetä egä esierälidse 
inemise üle. 

Ütest külest om tuu väikun kogokonnan eläden loomulik, et 
kõik välästpuult tunnus andsak, a tuu jaos, et hindä andsakus 
olõmist ka Eesti ni maailma tõsõ inemise tunnustanu, om vaia 
näide vasta sõbralik olla ja õks hää sõnaga ümbre kävvü. Nii 
taht ka rohkõmb nuuri inemiisi tan edesi ellä ja taha tagasi tulla, 
ku näile külge jäänü suurõ ilma asjuga lugupidämisega ümbre 
käüdäs.

SAARÕ HIPP,
Uma Lehe suvõtoimõndaja

UMA LEHT
Tulõ vällä egä katõ nädäli takast neläpäävä.
Toimõndusõ aadrõs: Tartu 48, 65609, Võro liin
E-post: info@umaleht.ee, tel 78 222 21
Kodoleht: umaleht.ee
Molovihk: facebook.com/umaleht

Latsinuka toimõndaja: 	 Mariko Faster, 

			   Ülle Kauksi, Rainer Kuuba, 
			   Evar Saar.

Välläandja: SA Kultuurileht, kl.ee

Kiri Võrolt 
Kiränik LUMISTE KATI and värskit mõttit, 
kuimuudu egäpääväello vaeldust löüdä, 
ja märgotas tuust, miä parasjago 
süäme pääl.

Lindströmi Liina: om vaia rohkõmb 
lõunaeesti juuriga nuuri keeletiidüst opma

Süäsuvõ vuug

Suvi om üts õnnistõt aig. 
Ku palïo hääd pakk tä kõiki 
miili jaos!

Korssi uma Paju uulidsa 
hoovinukan valmis saanuid 
tomatiid ja kurkõ, nopõ mano 
paar füüsalit, peotävve tilli, nu­
huti floksõ ja daalijit. Seo rik­
kus om nii mahlanõ ja täütvä!

Suvi om aig liiku. Mullõ 
miildüs olla välänpuul Võro 
liina, löüdä üttemuudu inemii­
siga ütenhengämist, näütüses 
tantra-, Jaania ja Ühendüse fes­
tivalil, miä omma alkoholist ja 
meelemürkest prii. 

Võro liinan om mu henge­
laadiga inemiisi veidü vai ma 
sis ei tunnõ näid. Õnnõs om 
üts tantrat praktisiirvä paari­
kõnõ. Võromaal om jooga- ja 
meditatsioonisõpru õks kah, a 
vahepääl tulõ mullõ pääle igät­
süs näid hulgõmb nätä. Et ma ei 
piäsi umma olõmist tõlkma, se­
letämä, a saa olla ma esi, uman 
kõgõ loomulikumban olõkin.

Miä pututas mõttõseldsiliid­
si, sis õkva säändsil kuunkäü­
miisil lövvä vahtsit sõpru ja 
lämmistä vannu tutvuisi üles.

Mul omma elon mõnõ 
lemmikmehe, nigu Jüssi Fred 
ja tõõsõ säändse luudusõmehe. 
A mu lemmikmiihi siän om ka 
Vooglaiu Ülo, kel kävemi kü­
län. Vihma naaú sadama, tai­
vas olï hüdsimust, a Ülo helgäú 
nigu päiv uma mõttõvärskü­
se ja -selgüsega. Müts maaha 
säändside miihi iin, kiä hoitva 
egäväste uma nuurusõ alalõ 
filosoofihengen. Seo, kuis tä 
kõnõlõs, maru kipõstõ vastas ja 
selgele kuuld, kaemalda umalõ 
bioloogilidsõlõ vannusõlõ, om 
suurõperäne. Elägu filosoofi, 
noorõ ja vanõmba!

Sõbõr mängse Ülo Welt­
meistri akordioni pääl Pärdi 
Arvo «Ukuaru valssi». Neo 
hetke, seo suvõvalgus ja värs­
kust andva vihm, ruusõ hõng...

Hindä arõndamisõ festivaalõl 
lövvä mõttõseldsiliidsi, kinka 
üten luvva muusikat ja improvi­
siiri. Nii sai ildaaigu kokko 
paari professionaaliga, kinka 
lihtsäle nigu esihindäst tekkü 
luu ja mi teemi joba plaanõ sü­
güseidsis kontsõrdõs. Edimäne 
näist tulõ Rõugõn Ööbikuoron 
9. süküskuul, kon plaanimi 
suurt väelaulõ ütenlaulmist.

Lindströmi Liina om keele­
tiidläne ja eesti keele uurja, 
kedä huvitas, kuimuudu keele 
grammatika tüütäs ni kuimuu­
du kiil ja keele grammatika 
muutus. Tedä huvitasõ ees­
ti keele murdidõ ja esieränis 
lõunaeesti kiili grammatika ja 
muutuminõ. Ammõdi poolõst 
om tä Tartu ülikooli täämbäd­
se ao eesti keele profesri.

A muidu om tä peri Tartu­
maalt Vana-Kuustõst, vanõm­
ba omma põâaeestläse: imä 
om Pärnumaalt ja esä suguvõ­
sa om Kuusalu kandist peri. 

Kõnõla, kuis löüdset tii lõuna­
eesti kiili uurmisõ manu?

Ma tulli ülikuuli 1991 ja 
Võromaalõ vidi minno edimäst 
kõrda Pajusalu Karl: täl olï 
projektikõnõ Vahtsõliina keele 
kogomisõ jaos. Säält Vahtsõlii­
na ümbrüse küllist mu armas­
tus lõunaeesti kiili vasta algusõ 
saigi. Inne ma lõunaeesti kiilt 
kõnõla-s, a sääl olï kõva keele­
tsukõlus ja naksi kõnõlama kah. 
Uma bakalaurõusõtüü tei võro 
sõnajärest: kuimuudu sõnno 
ritta pandas ja millest tuu olõ­
nõs. Ildampa olõ käünü palïo 
Setomaad pite – säälpuul Vinne 
piiri ja viimätsel aol Eesti poo­
lõ pääl. Timahavvagi kävemi 
Meremäe, Obinitsa ja Luhamaa 
ümbre kiilt kogomah. Meil om 
parhilla seto keele projekti­
kõnõ, välätüü olliki tuuga köü­
dedü. 

Kuis om keeletudõngidõ siän 
lõunaeesti kiili uurmisõ huviga?

Lõunaeesti kiil om huvita­
nu harilikult noid tudõngiid, 
kiä omma esi peri Lõuna-
Eestist vai kinkal omma 
vanõmba-vanavanõmba säält 
peri. Lõunaeesti keele opmi­
nõ huvitas külh palïosit, a mu 
meelest noid, kiä tahtnu esi 
tetä lõputüü lõunaeesti keelest 
vai kinkast saanu peris lõuna­
eesti keele uurja, võinu külh 
rohkõmb olla. Om arvu saia, 
et lõunaeesti kiil olõ-i nuurilõ 
kodokiil vai edimäne kiil, ja 
tuuperäst om noorõl inemisel 
rassõ nätä, mis tä mõistnu tuu­
ga tetä vai kuimuudu uuri.

Kuis tuu huvi om ao joosul 
muutunu, näütüses su hindä 
tudõngiaost pääle?

Mullõ tunnus, et om jah 
muutunu, a kimmähe mõista-i 
üldä. Ku ma ülikoolih käve, 
olï viil nii-üteldä murdidõ 
vasta suurõmb huvi. Seo ilma 
aigu om nii palïo kõkkõ muud, 
midä keeleh saa uuri, et ei jak­
ku inämb inemiisi kõgõ jaost, 
ja kõgõpäält tahetas õks uuri 
noid asju, mis omma hindäle 
lähkümbäl. Nuuri hindä kiil, 
meediä ja ütismeediä kiil, kõ­
nõldu kiil, egäsugunõ muutu­
minõ eesti keeleh – tuu huvitas 
nuurt inemist rohkõmb. A sis 
tuu tähendäski, et om vaia roh­
kõmb lõunaeesti juuriga nuuri 
opma, sis tulõ noid kah, kiä 
võro kiilt tahtva uuri.

Kas parõmbidõ tulõ uurminõ 
vällä tuul, kiä om esi kogo­
kunnast peri, vai om väläst­
puult kaeminõ värskimb?

Sääl vast väega vahet olõ-i. 
Välästpuult tulõjal om vast 
veidü tõistsugunõ kaeminõ, a 
täl lätt rohkõmb aigu tuu pää­

le, et lõunaeesti keele kõrrast 
ja muutumisõst arvo saia. Mu 
meelest om kõgõ tähtsämb, et 
lõunaeesti kiili uuritas ja noist 
tetäs tiidüstöid, nii Eestih ku 
välähpuul. Peris tähtsä om, et 
võro ja seto keelest avaldõdas 
töid ka riikevaihõlidsõlt. Tuu 
tege keele välästpuult kaejalõ 
tutvambas ja niimuudu ka suu­
rõmbas ni tähtsämbäs.

Miä tõukas sinno takast 
tudõngidõga tegelemä?

Huvitav om kaia, kuimuudu 
noorõ inemise siih ilmah uma tii 
löüdvä ja kuimuudu nä ilma aúost 
mõtlõsõ. Maailm lätt õks edesi ja 
piätki tõistmuudu mõtlõma.

Kuis periselt võro keele 
saisukõrd om egäpäävädse 
elo tasõmõl?

Võro keele sais võinu olla 
parõmb. Vanõmba inemise kül 
kõnõlõsõ kotoh ja umavaihõl, a 
noorõmbidõ inemiisiga kõnõl­
das eesti kiilt. Noorõmbil olõ-i 
inämp nii hääd keelemõistmist, 
et saanu ja tahtnu umavaihõl 
võro kiilt kõnõlda. Inämbüsel 
om eesti kiil iks kimmämb 
kiil ja lihtsä om tuuperäst eesti 
keele pääle üle minnä. Õnnõs 
om muiduki ka erändit, a noid 
olõ-i kuigi palïo. Võrokiilsit 
latsi om väega veidü ja vanõm­
ba ei kõnõla latsiga võro kiilt, 
tuuperäst võit kül üldä, et võro 
kiil om ohuh kiil. Keele loomu­
lik ülekannõ ütelt põlvõlt tõsõ­
lõ ei tüütä inämb – tuu protsõss 
naaú jo 1960-ndil aastil pääle, 
et latsiga naati kõnõlama eesti 
kiilt. Parhilla olnu vaia inämb 
võrokiilset keskkunda, koh 
kõnõldas võro kiilt ja koh saa 
nõrgõmba keelemõistmisõga 
inemine kah võro kiilt haëota. 
Vaia olnu keeleoppamist latsilõ 
ja keelepessi, a ka keeleoppust 
vanõmbilõ inemiisile. Ku par­
hilla Võro liina pite käüt, olõ-i 
võro kiilt kuigi palïo nätä. A 
võinu olla.

Seletä täpsembäle, kuis 
keeleaoluulidsõlt võro kiil 
eesti keelest erines?

Ku mi kae keeletiidüse uurin­
git, kuimuudu õdagumere­
soomõ keele omma hargnõnu 
ja kujonõnu, sis om löütü, et 
lõunaeesti kiil vai keele olli 
edimädse keele, mis lätsi muist 
õdagumeresoomõ keelist erä­

le: lõunaeesti keeleh om kõgõ 
inämb säändsit asju, midä 
muial olõ-i. Põâaeesti kiil om 
lähkümbäl muilõ õdagumere­
soomõ kiilile. Aoluulidsõlt 
om lõunaeesti ja põâaeesti kiil 
lännü sarnatsõmbas, kuna võro 
kiil om saanu palïo mõotust 
põâaeesti keelest. Nii et lõuna­
eesti kiil om õks olnu eräle kiil 
ja võro ja seto keele (ja mulgi 
ja tarto kah) omma tuu perrä­
tulõja.

Ku olõt välätüüdel käünü, 
kas sis om jäänü silmä, et 
inemise esi saava uma keele 
erinevüsest arvo, ja kuis tuud 
umma kiilt nimmatas?

Saava õks. Võro ja seto kiil 
omma mõlõmba säändse, et 
eesti keelega noid segi joht saa-i 
kõnõlda, piät kiilt vaihtama. 
Tuu näütäs kah, et tegemist iks 
om peris tõsõ keelega. Huvita­
vamb om, et seto ja võro keele 
vaiht inämb kuigi palïo tetä-i. 
Setomaal kõnõldas parhilla 
inämb-vähämb sammamuu­
du ku aoluulidsõlt Võromaal 
om kõnõldu, suurt vaiht ei olõ. 
Mõni ütsik seto juun vast om, 
mis kõrva kostus. Tuu vahe om 
kimmähe olnu suurõmb. Vin­
ne poolõ pääl seto kõnõlõsõ 
säänest vanõmbat seto kiilt. 
Võro keeleh omma kah laem­
balt nätä, et läänepuulsõ võro 
joonõ jäävä kiilde ja vanõmbit 
vai hummogupuulsit keelejuuni 
peetäs setoperätsis. A kiil muu­
tus ja tuuga piät harinõma, selle 
et kõgõ tähtsämb om, et kiilt 
õks kõnõldas.

Mille õks viil nimmatas riigi­
meediän ja ministeeriümen 
võro kiilt murdõs?

Keelepoliitika võtt aigu 
ja Eestih om tuu olnu peris 
konsõrvatiivnõ. Pikkä aigu 
om tuu amõtlik murdõstaatus 
olnu tollõst, et murdõtiidüs om 
võro kiilt niimuudu käsitlenü 
ja tuu om olnu laembalt ütis­
kunnah teedä. Traditsiuun om 
kimmäle pidämä jäänü ja tollõ 
murdminõ võtt aigu ja palïo 
seletämist. A tunnus niimuu­
du, et võrokõisi ja setodõ hellü 
om parhilla kuulda võet ja või 
luuta, et aúa nakkasõ muutu­
ma. Eesti keelenõvvokogo egäl 
juhul soovitas võro ja seto kee­
le ammõtligu staatusõga riikli­
kult edesi tegeldä.

Midä andnu võro keelele 
manu ammõtligu keele staa­
tus? Vai eesti keele alamb­
keele staatus? 

Tuu taht viil kokkolepmist, 
et midä tuu and. Vaia om 
võrokõisil hindäl selgest saia, 
midä tahetas uma keele jaost 
är tetä ja midä om vaia võro 
keele pästmises. Mu arust oma 
vaia keeleoppust arõnda: roh­
kõmb keelepessi, keeleoppust 
koolih, keeleoppust vanõmbi­
lõ inemiisile, rohkõmb võro­
keelitsit raadio- ja TV-saatid 
jne. Tuu kõik võtt rahha, selle 
et parhilla keeleoppajit väega 
olõ-i ja matõrjalõ kah olõ-i 
kuigi palïo. Ammõtlik staatus 
and keelele kimmüst mano. 
Kõnõlõja sis vast kah tahtva 
rohkõmb võro kiilt kõnõlda ja 
latsilõ opada. Ma vähembält 
looda nii.

Kas sääne tunnustus tennü 
ka midägi halvõmbas?

Mõista-i tuud üldä, ei usu. 
Mõnõlõ muidogi kimmähe 
miildü-i.

Mõnõ inemise omma mul­
lõ ütelnü, et võro kiräkeele 
arõndamisõga koolõsõ egä 
nuka ummamuudu ütlemi­
se vällä. Mis sa tuu kotsilõ 
arvat?

Ilma kiräkeeleldä koolõsõ 
kah vällä. Võro kiräkeele pu­
hul võinu oppi eesti kiräkeele 
arõndamisõ päält: olõ-i vaia 
nii kimmähe kaia, et kiräkiil 
väega üttemuudu ja väega nor­
meerit olnu. Egä nuka kiil või­
nu sääl siih nätä olla, sis olõ-i 
tuud murõht. Kiräkiil piä-i nii 
kõva säädüs olõma.

Mis sa pääle keelega tegele­
mise viil tiit?

Mullõ miildüs luudusõh olla, 
raamatit lukõ ja muud säänest 
harilikku tetä.

Määndsit raamatit sa soovi­
tat lukõ?

Ilokirändüst soovida, ja õks 
lõunaeestikiilset – tuud või­
nu rohkõba olla ja tulla. Mul­
lõ väega miildü Kaplinski 
«Latsepõlve suvõ». Võrokiilset 
«Kalõvipoiga» muidogi soovi­
da kah. Ku lukõ jõvva-i, kaegõ 
Kuusingu Toomasõ pilte.

Küsse SAARÕ HIPP

Keeletiidläne Lindströmi Liina.
KULPSOO LAURI PILT

Priinime lugu
Rubriigin kõnõldas 
perekunnanimmi periolõmisõst
 ja tähendüsest.

Õkvajoonõn matk läbi Urvastõ kihlkunna

Tähelepanõkit keeleuurmiisilt Mõnistõ ja Korneti kandin

Üleujuminõ Antsla jõõst, miä olĺ  kitsäs, a sükäv.

VAABA JANEK

Keeleinemiisi om mitmit: 
om noid, kiä ütlese, kui
muudu om õigõ kõnõlda 
vai kiruta, ja om noid, kiä 
kaesõ, kuimuudu periselt 
kõnõldas. Nuu viimädse ei 
ütle, et midägi om õigõlõ vai 
võlssi, a hoobis pandva kirja 
põradsõ ao saisu. 

Piimäkuu lõpun käve keele­
uurja Mõnistõ kandin ja tõsõl 
puul piiri Lätimaal Kornetin, 
et saia arhiivi säänest kiilt, 
nigu taad 2023. aastaga suvõl 
kõnõldas. Saadi kah: mitmõlt­
kümnelt inemiselt võeti lindi 
pääle mitukümmend tunni 
juttu. No saava uurja kaia, kui­
muudu üteldäs vällä helle (nt 
kas üteldäs hopõn vai opõn vai 
hoobis obune), määntsit sõnnu 
pruugitas, kuna kõnõldas ees­
ti, kuna võru keelen, määntsit 
lausit tetäs (nt kas üteldäs suu-
rõp sinnu vai suurõmb ku sa). 
Mõnõ tähelepanõgi:

• Inemise omma häätahtligu, 
kokkusündligu ja lahkõ. Kui­
ki tuu, kas köögin omma anu­
ma mõskmada või põrmand 
pühkmädä, minnu ei putu, 
minnu huvitas õnnõ kiil, sis 
tahtva inemise õks mi tullõn 
tarrõ kraamma naada vai koh­
vi pakku.
• Setu kiilt pelätäs nii palïu, 
et mõnt vanõmbat võru sõnna 

vai ütlemise viisi ei pruugi­
ta, mõtõldas, et võru kiil piät 
rohkõmb eesti keelega kokku 
minemä.
• Inemiisi huvitas seo ilma ao 
elu. Õks arvatas, et võru kiil 
käü kuigi vannu asjuga kok­
ku ja kõnõlda saa õnnõ eläjit, 
vaimõ ja vannu süüke. Periselt 
kõnõldas poliitikast, tehnikast, 
ütiskunnast kah.
• Joba om ka hoobis vannu 
inemiisi, kinkal om rassõ võru 
keele pääl püssü, eesti kiil tü­
küs vägüsi sisse, eski kõost saa 

muru pääl kask, pedäjäst mänd. 
Näid om sakõstõ koolin võru 
keele kõnõlõmisõ iist karistõt. 
Sõski omma mõnõ Mõnistõ 
kandi keelele umadsõ aúa alalõ 
hoitunu. Näütüses ku hariligult 
üteldäs Võrumaal pandnu, sis 
Mõnistõn (kavvõmban kah, nt 
Karula ja Tsooru kandin) pan­
das sinnä viil a- vai u-kõnõ 
vaihõlõ, et rassõt vormi keremb 
üteldä olnu, üteldäs pandanu 
või pandunu. Sääne ütlemise 
muud olï noil kah, kiä väega 
eesti kiilt tüke kõnõlõma. Hää 

olï kullõlda sääntsit sõnnu, 
midä varrampa olli õnnõ sõna­
raamatust lugõnu, näütüses 
hulgasna ja kuagi.

Ku mõnõlõ inemisele tulõ keele­
uurja ussõ taadõ, laskõ tä õks 
sisse – tä om kah inemine. A 
ärke unõhtagõ, et ütski kee­
leuurja ei taha üttegi parooli või 
pin-kuudi. Muiduki tohe ei kee­
leuurjit uutõn umma ellu elämä­
dä jättä. Ütskõrd ollõv üts miis 
uutnu, et või olla uurja tulõ 
küllä. Tulõ-õs. Ulï lugu külh.

Sõukand
Seod nimme kand Eestin 86 
inemist. Nimest om olõman ka 
varjants Saukand 10 kandjaga. 
Nimi panti õnnõ üten paigan: 
Räpinä kihlkunna Kahkva 
mõisa Suurõ-Viirksu külän 
neläle velele perridega. Näide 
lisanimi olï Sõukõsõ (Söuke-
se), tuust omgi priinimi moo­
dustõt, võttõn lisanime algusõ 
Sõuk- ja pandõn manu Räpinäle 
tüüpilidse nimelõpu -and. Lisa­
nimest lövvüs ka XIX aastasaal 
kirja pantut varjantsi Saukõsõ 
(Саукесе), vastavalt om a-ga 
naat kirutama ka priinimme.

Ka talunimi 1826. aastaga 
hingelugõmisõn om Söukese, 
a kõikin varatsõmbin hinge­
lugõmiisin om velli essä sääl­
saman talun kirja pant ku Lepi­
kese Andrõssõ Jüri (koolnu 
1807). Huvitav, et just hinge­
lugõmisõn 1826, kon om kirän 
priinimi, om essä kirutõt tõsõ 
nimega: Viia Kürsä Jüri (Wija 
Kürsa Jürri). Võissi arvada, et 
Lepikese Andrõs olï kas talu­
kotussõ vai naasõesä nimi, a 
Jüri esi olï peri Viia Kürsä hõi­
must. Tuust hõimust om teedüs 
1731. aastagast, ku Kuuksi kü­
län omma elänü Wija Kürsa 

Peep ja Kürsa Hans, mõlõmba 
vinneusulidsõ ja Vinne poolõ 
päält (arvada mitte kavvõmbast 
ku üle jõõ Setomaalt) tulnu. 
Köüdüsse Vinne poolõga (Seto­
maaga?) olli ka Sõukõsõ Jüri 
poigõl. Kõgõ vanõmbal pojal 
Mihklil olli vinne nimega naa­
nõ ja latsõ, 1807 om tä Kahkvalt 
är pagõnu ja perän tagasi tulnu, 
kandõn vinneperätses muudõ­
tut nimme Mihhail Jegorov.

Sõukõsõ lisanime seletüses ei 
kõlba sõna sõuke ’sääne’, selle 
et tuu om Saarõ- ja Läänemaa 
sõna. Häste ei kõlba ka mulgi 
ja Lõuna-Tartumaa sõna sõu 
~ sõuke ’sõba, kõrik’, selle et 
Ida-Võrumaa ja Setomaa uma 
sõna tuu rõivatükü jaos om iks 
olnu kõrik.

Kõgõ usutavambalt om Sõu­
kõsõ lisanimi peri vinne muu­
du edenimest Savka (Са́вка ~ 
Са́фка), mink alussõs võiva olla 
kats vinne õigõusu kalendri­
nimme, kas Savva vai Saveli. 
Saukõisist vai sõukõisist kõnõl­
di sõs mitmuslikult ja hellitüs­
liitega, õkva nigu ka tuusama 
kandi lepikeisist (lepikese’). 
Või olla, et Virumaal tegünü 
priinimi Saukas om samma 
vinneperätse inemisenime pe­
ritollu. Läti latgale perekunna­
nimmist Saukāns ja Sauka om 
kimmäle teedä, et nuu tulõva 
vinne muudu inemisenimest 
Savka < Saveli.

SAARÕ EVAR

SAARÕ HIPP

Talvõl tull´ meil mõtõ mat-
kata läbi Urvastõ kihlkun-
na õgõvjoonõn. Youtube’in 
om hulga säändsit vi-
deoluujit, kiä omma pruuv-
nu matkata õgõvjoonõn 
näütüses läbi Walesi, New 
Orleansi vai Vahtsõ-Mere-
maa. Näide tii pääle jääs 
alalõpmalda mitmõsugu-
maidsi takistuisi, näütü-
ses mäe, talu, lambaaia, 
suurõ jõõ ni muudki. 

Mi tahtsõmi kah pruuvi, kuis 
tuud asja Eestin tetä olnu. 
Tuud om tan kah innembä 
tettü, a kaardiga tsihti otsin 
(orientiirümine) ja tsiht ei olõ 
varramba olnu määndsegi 
haldusütsüse läbi käümine, a 
kõgõ parõmba õkvatii löüd­
mine.

Mi mõtlimi, et tervet Ees­
tit ei saa kõrraga ette võtta ja 
inne võinu pruuvi näütüses 
kihlkunnaga, sis maakun­
naga ja edesi saa kaia, kuis 
lätt. Maa-ammõti ja Google’i 
kaartõ perrä joonistimi õgõv­
joonõ läbi Urvastõ kihlkun­
na, mis nakaú Koorastõ mõt­
sast Alopi uja päält ja lõppi 
Soomõ külän Jaugamõisan. 
Kokko lubasi kaart 19 km 
matka, miä lätú läbi mõtsu, 
lankõ, nurmi ja ka üle mitmõ 
tsilïukõsõ uja. Tuu joonõ pääl 
paistu tiikund sääne, minkast 
jalg ni jõud üte pääväga üle 
käü.

Naksimi katõkõisi astma 
hummogu kümne aol, vara­
suvidsõ pääväkuuma kot­
talõ palïo paksult rõivin, et 
hinnäst kihulaisi iist kaitsa. 
Ütest telefonist kaimi kõik 

aig kaarti ja salvõstimi äpiga 
tultut tiikunda, tõsõga teimi 
pilte. Hindä jaos säädsemi riig­
li, et joonõst või kõrvalõ minnä 
kõgõ rohkõmb 25 meetrit, et 
inämb-vähämb õgõvjuun meist 
perrä jäänü.

Edimädse 15 miitre pääl sai­
va jala joba likõs, ku astsõmi 
uutmalda turbamulku kesk 
raotut. Tuust es olõ hätä, selle 
et järgmädse kats kilomiitret 
olli kõva pääväpaistõ all ja 
kõik kuivi är. 

Suurõmbas takistustõs saiva 
mitmõsugumadsõ uja, midä 
kaardi päält häste nätä ei olõ. 
Nelländä kilomiitre pääl olï 
kopral pia 10 miitret lagja 
kraav üles paisutõt. Õnnõs sai­
mi sääl ja ka mõnõ tõsõ kotusõ 
pääl üle kopratammi kõndi, nii 
et jala likõs es saa. Halvõm­
bidõ lätú kongi mõtsu seen, 
kon pidimi põlvilõ vii seest 
läbi käümä ja üte kõrra eski 
küllüle sadama. Kolmandigu 
tii pääl sai selges, ei kuikina 
ollimi esi higist ni kraaviviist 
likõ, olï joogivett veidü üten 
saanu ja lätú vaia ütte boksipiä­
tüst, kon imä autuga tii pääle 
vasta tulï.

Kõgõ rassõmb ja vastikumb 
olï terve matka aol võsu – sää­
ne harvõmbas võtmata võsu, 
kon tulï katõ käega ossõ vaihõl 
tiid tetä. Tollõst viil hullõmb 
olï harvõndõt võsu, kon ossa 
olli maaha videlemä jätetü ja 
võisõ vai jala är murda. Küm­
me miitret säändse tii kõnd­
mist võtsõ kümme minutit ja 
püksiseere olliva peräst mul­
gulidsõ.

Üts suurõmbit ni kahtlasõm­
bit kotussit, kost läbipäsemine 
es olõ sukugi kimmäs ega inne 
läbi testitü, olï Antsla jõgi. Ko­

tusõpääline miis, kedä inne 
jõõkonnu pääle jõudmist näi­
mi, kõnõï, et siist mi külh läbi 
ei saa, minku mi no ummõtõ 
tiid pite. A mi iks tahtsõmi 
umma õgõvjuunt saia ni lätsi­
mi uurma, mis värk om. Tuu 
om sääne andsak jõgi, mis om 
õnnõ kats miitret lagja, a mõnõ 
kotusõ pääl ka sama palïo sü­
käv, nii et jalaga läbi ei saa. 
Mõtlimi ja passõmi sääl tükk 
aigu, miä nüüt saa, kas Antsla 
jõgi lõpõtas mi retke, kas ikk 

valla ja kodo minek. Peräkõrd 
otsustimi, et kõgõ parõmb om 
rõiva säläst aia ni üle ujjo, sälä­
koti saa üle visada. Nii mi tei­
miki ja peräst olï võitja tunnõ, 
ku viil kuiva suka kah jalga 
saimi ja tii edesi lätú. Õnnõ et 
tuu jandi pääle lätú meil tunn 
aigu. Kell olï joba viis õdagus­
poolõ ja puul tiid viil iin. Ede­
si lätú tii virka kooni Lamba­
hanna ujani, kost jalg inämb 
sukugi es nõsõ läbi sumpama. 
Lätsimi üle truuba, et hindä 

tervüst ja tii kiirust alalõ hoita. 
Tuu jäie rohkõmb ku 25 miitret 
jutist kõrvalõ, nii et sääl paigan 
kuuli ka õgõvjoonõmatk.

Kihlkunna läbi matkamisõ 
himo olï sõski alalõ ja edesi 
lätsimi säält, kost olï kõgõ õg­
võmb ja parõmb tii, vaihõpääl 
üle nurmi, mõtsateid ja ruusa­
tiid pite. Jala leivä joba tuld 
vällä ja samm olï lühküs jäänü. 
Peräle saimi Jaugamõisalõ kel­
lä kümne aol õdagu ja miil olï 
hää, et lõppu jõudsõmi. Kõgõ 

tipus pidimi viil kilomiitre 
tagasi kah kõndma, kooni 
auto perrä tulï, selle et sais­
ma jäien olõs kihulasõ mi 
viimädse eloraasakõsõ är 
purõnu. 

Aituma häile inemiisile, 
kiä meid uma moro päält 
läbi lubasiva ja pinne kallalõ 
es aja! Kokko olï tuu kõik üts 
väkev matk ja vast proovimi 
vahtsõst joba ristipiten kihl­
kunnast läbi matkada – Jär­
verest Kassilõ. 

Läbi käütü maa, miä lõpus es olõ 
inämb õgõvjuun.

 KUVATÕMMIS STRAVA ÄPISTSAARÕ HIPÕ PILT

SAARÕ HIPÕ PILT

Jasulisõ Eve ja Kikka Kaia kõnõli Saru külän Jahviga talun keeleuurjilõ umast latsõpõlvõst, 
talutöiest ni vana ao moodu perrä arstmisõst.

Tossu Tilda pajatus

Parm tsuskas
Naĺapildiga tsuskas ütiskunda mõnõst hellembäst kotussõst 
Rõugõ Rebäse külä miis VARUSTINI ANDRES, tunnõt ka nimega PARM. 

Muda Mari pajatus

Vastus saada 
üte nädäli joosul 
meiliaadrõssi pääle 
latsinukk@umaleht.ee
vai postiga:
Uma Leht,
Tartu 48,
65609 Võro. 
Vastussõ mano panõ 
kirja uma nimi, vannus 
ja kimmähe ka
postiaadrõs.

Vastajidõ vaihõl loositas 
vällä võrokeelitsit välläandit.
Latsinukka tugõva 
Võro instituut 
ja Võro selts VKKF.

Latsilõ Otsi’ taast tabõlist üles Eesti liinanimmi. 
Perräjäänüist tähist saat kokko viil 

kats Vana-Võromaa liinanimme ja üte külänime.

Ulĺusõtükk tsirguga

Telli Uma Leht! 
6 kuud – 8 €, 12 kuud – 14 €, 

e-arvõ püsimassuleping 1 € kuun. 

Telli saa: 
tellimine.ee/umaleht,

tel 617 7717.

Minevä kõrra vastus’: 
HAINARITSIK.

Avvohinna saa 
JÕÕGERI STEFAN (9) 
Raistest.

REIMANNI HILDEGARDI TSEHKENDÜS

KESK-LAINÕ

Ütel vihmaundsõdsõl hämä­
räl pääväl hälgätü mul miil­
de üts naïalinõ ulïusõtükk 
palïodõ aastidõ takast. Tuu 
võisõ olla peräkõrd aasta 
1977 vai 1978, inämb häste 
ei mälehtä. 

Olï illos pääväpaistõli­
nõ suvõpäiv. Tuul aol olli 
ma Kanepi kolhoosih sek­
retär. Kõigil aúatundjil olli 
uma tüütarõ. Meil olï uma 
väiku punt, kedä mi kutsi­
mi hindävaihõl Pikk-Lainõ, 
Kesk-Lainõ ja Lühi-Lainõ. 
Teimi palïo nalïa. Vaihtõpääl 
pidimi hinnäst lahki naar­
ma. Tuul aol olliva säändside 
nimmiga ka raadiolainõ.

Ütel pääväl lätsi Pikä-Lai­
nõ tüütarrõ. Tä olï agronuum 
ja nä olliva tarõn mitmõkõi­
si. Sääl sipõï aknõ pääl väiku 
tsirgukõnõ. Tä olï vallalid­
sõst aknõst sisse saanu, a es 
mõista inämb vällä linnada. 
Sai tä kipõstõ kätte ja tsussi 
tõsõ agronoomi Jaani tüülav­
va kõgõ ülemiste suhvlihe. 
Mõtli, et Jaan tege tuu kõgõ 
innemb valla.

Agronuum Pikk-Lainõ he­
lisç sõs Jaanilõ, et tedä oodõ­
tas kontorin. Märgotimi, 
kuis saasi Jaani lavvasuhv­
lit valla tegemä panda. Mul 
välgätü päähä hää mõtõ. Ku 
Jaan sisse tormaú, ütli tälle, 

et esimiis uut väega ütte kirja, 
miä ma minevä nädäli timä 
kätte anni. Otsku kipõstõ tuu 
vällä. 

Ilmadu suurõs pettümüses 
naaú Jaan otsma kõgõ alomad­
sõst suhvlist. Tuhlaú ja tuhlaú – 
no olõ ei. Ma olli joba peris 
närvin, a näi, et Pikk-Lainõ 
ei jõvva inämb naaru pitä ja 
tege lavva takan iks pup-pup-
pup. Püüdse olla väega tõsinõ 
ja ütli: «Om, om, ma anni su 
kätte.»

Peräkõrd jõudsõ Jaan um­
mõtõgi edimädse suhvli mano 
ja nigu tä suhvli vallalõ tõm­
maú, nii tsirgukõnõ lindu lätú. 
Pannimi Pikä-Lainõga suurõ 
helüga naarma. Jaan olï väega 
hiitünü, vandsõ ja üteï: «Ah ti 
krandsi!» Meil tujo väega hää.

Lätú vast nätäl müüdä, ku 
mul olï asja pääraamadupidäjä 
Daisi mano. Timä tarõn ollõn 
näi, ku Jaan lätú suuri sammõ­
ga aknõ alt müüdä ja kaindla 
all olï midägi hellet. Jupi ao 

peräst lätsi Pikä-Lainõ tar­
rõ ja Jaan olï kah sääl. Aimi 
veidükese juttu. Kõrraga 
kuulimi rüükmist. Mu tarõ 
olï õkva üle kalidori. Joosi­
mi agronuumõ ruumist väl­
lä ja näimi, et kaadritüütäjä 
Liidi sais kesk mu ruumi ja 
lae all lindas tuvikõnõ. Tuu 
pauk lätú minost müüdä, a 
tuvikõnõ olï aolehe seest 
vällä rabõlnu ja dokumente 
kausta pidi ma essust puhtas 
tegemä.

Mõtsa vai turgu
Ma kuuli raadiost, et kikka­
seene omma timahava kalli. 
Turu pääl mass kilo kikkasiini 
pia sada eurot. Hää külh, ärke 
ostkõ sõs turu päält, minke esi 
mõtsa. Saati seene kätte peris 
ilma iist.

A tast nakkasõgi hädä pää­
le. Kõgõpäält piät seenekotust 
tiidmä. Või olla külh väega 
illos mõts, a ku sääl olõ-i var­
ramba kikkasiini kasunu, sõs 
massa-i seo aasta kah otsi. Otsi 
võit, a ei lövvä. Ku saatki hää 
kotussõ pääle, sõs tulõ vällä, et 
kiäki tõõnõ tiid kah taad kotust 
ja seene omma är koëadu.

Tõõnõ hädä om tuu, et seene­
mõtsa omma liinast vähä kav­
võmbah. Sinnä tulõ kuikimuu­
du peräle jõuda ja peräh tagasi 
kah saia. Ja ütski massin ei sõida 
õnnõ viiga, eski vesi om kallis.

No ja kolmandas omma mõt­
sah egäsugumadsõ eläjä. Ku sutt 
ja kahru parhilla väega ei pelätä, 
sõs kõik pelgäse puuki, kärbläst, 
kiholast, mualast ja parmu. Süä­
me rahustusõs võit osta näide 
vasta kallist määri, a ega siivo­
lidsõ eläjä tuust väega vällä ei tii.

Rehkendämi sõs kõik naa aúa 
kokko ja tulõgi vällä, et odavamb 
om osta seene turu päält.

MUDA MARI

Kats jalga, 
kolm silmä
Tuul aol olli Võrol Suu pääl üts 
söögipuut ja Suu kõrts. Kõrtsin 
müüdi päämidselt õlut ja muud 
kangõt kraami, veidü vast pa­
kuti mano sakuskat kah. 

Kõrts olï suurõn puumajan, 
kohe vei väega korgõ trepp. Vä­
hämbält mullõ tundu nii, selle 
et olli tuukõrd viil väega tsilïu­
kõnõ.

Põhikundõ olli sääl kõrtsin 
egäsugudsõ viinavele, tõisi 
hulgan Utra Kusta ja Kööri 
Ruudi. 

Ku Ruudi ja Kusta õdagu 
kodo lätsi, olï kavvõst kuulda, 
et nä tulõva kõrtsist. Tulli nimä 
suurõ lauluga. Laulu vidi Ruu­
di, kiä laulsõ ka miihikoorin.

Ruudi olï latsõn hindäl 
mürsüga üte silmä pääst vällä 
lasknu. Pääle edimäst ilmasõta 
videli tuud kraami egäl puul. 
Nii olï näil katõ pääle kolm 
silmä. 

Mõlõmba limbassi tõist jalga 
kah. Nii üteldigi kõrtsist tulõ­
vit sõpru näten: «Kats jalga ja 
kolm silmä tulõva!»

TOSSU TILDA

Varastaminõ om patt
Taa lugu juhtu latsõpõlvõn, olli 
sis kuvvõaastanõ. Ellimi maal 
uman väikun majan. Vast sada­
kund meetrit kavvõmbal olï 
naabritalo. Katõ maja vaihõl 
kasviva ilosa noorõ kõo ja sääl 
olï suur lapik kivi, kon ma 
mängmän käve. Korssi kuu­
sõ- ja pedäjäkuku üten ja teie 
ossõst lauda. Kuusõkuku olli 
lehmä ja pedäjäkuku lamba. 
Kül ma sis käve näid egä päiv 
kaëataman ja ristikhaina-tuttõ­
ga süütmän.

A ütspäiv olï naabritütrigu 
illos verrev kummipall visa­

tu üle aia pia mu mänguplatsi 
mano. Mul palli es olõ ja ma 
tahtsõ tuud väega hindäle.

Lätsi palliga kodo ja naksi 
mängmä. Seeni pilli palli, koo­
ni tä lumpi linnaú. Olli ütsindä 
koton ja mul suur murõ, kuis 
ma tä säält kätte saa. Imä es 
lupa mul kunagi lumbi mano 
minnä. Üteï, et lumbin om suur 
susi, kes mu kinni võtt ja lumpi 
vinnas. A palli olï vaia pästä. 
Võti sis suurõ puupulkõga rihä 
ja naksi hilläkeiste palli perve 
poolõ tõmbama. Õnnõs saiõ 
tä kätte ja suur susi kah vast 
magasi. Vähämbält es näe ma 
kedägi. Lätsi sis palliga tõõsõlõ 

poolõ majja ja naksi saina vasta 
pilma.

A mu hää miil sai õkvalt otsa. 
Imä tulï kodo ja naaú pahanda­
ma. Küsse, kost ma palli sai. 
Ütli, et pall olï kõivõ man maan. 
Imä üteï tuupääle, et varastami­
nõ om patt, ja käskse mul palli 
naabri poolõ tagasi viiä. Lätsi 
tuud väikeist maad nii aigupite, 
a lõpus tulli iks värehti vasta. 
Lätsi sisse ja ütli, et tõi palli aia 
takast är. Naabritädil olï nii hää 
miil, kitse minno ja andsõ viil 
kompveki kah päälekauba. 

A mul olï nii häbü. Mõtli, kuis 
tuu iks saa nii olla, et imä koton 
pahandas ja naabri tennäs. Ku 

ma olli uma lapigu kivi pääl tükk 
aigu märgotanu, sis taipsi, et 
naabritädi jo es tiiäki, et ma palli 
vaihõpääl kodo vei ja mängse ja 
imä käskse tagasi tuvva.

Võti karmanist ilosa kirivä 
paprõga kompveki, midä ma 
es olõ kuigi är tiinnü, ja mõtli, 
et ku ma tedä är ei süü, kas sis 
om patt väikumb. Mängse tükk 
aigu ummi kukkõga ja vahtsõ 
kompvekki, a iso olï iks nii suur. 

Mõtli sis tõistpite: ku ma 
inämb kunagi midägi ei varas­
ta ja pattu ei tii, sis ma jo või 
kompveki är süvvä.

